
Puõʒʒi vuõiggâdvuõđ
Juâkksast Lää´ddjânnmest põõššinalla jälsteei per-
soonâst lij vuõiggâdvuõtt vuäǯǯad šiõǥǥ tiõrvâsvuõđ- 
da puõccihååid. Puõʒʒ i  ooumažäärv, väimmjuurd da 
privatvuõđ fe´rttje ci´sttjed. Tiõrvâsvuõttkääzzkõõzzid 
fe´rttai u´vdded õõut’tää´sseld nu´tt, što oummid jeät 
pijju jee´res ärvvsa staattu´sse, ââ´jj, tiõrvâsvuõttvue´jj, 
lää´mesvuõđ le´be jälstempääi´ǩ vuâđain.

Vääžnmõs pääi´ǩ:

  Puõʒʒi â´lgg håiddad õhttsažfi´ttjõõzzâst suin. Dåhttar 
fe´rttai maainstet puõccja suu panntiõrvâsvuõđâst, 
håiddvaajtõsmääi´nai da tõõi mie´ldd puõ´tti čårrhääitai diõtt 
nu´tt, što puõcci fi ´ttai, mââ´st lij kõõččmõš. 

  Puõccja fe´rttai i´lmmted äi´ǧǧ, kuä´ss son peäss hoiddu. Jõs 
äi´ǧǧ mottai, muttâz mäi´nn da ođđ äi´ǧǧ fe´rttai i´lmmted 
puõccja miâlggâd ääi´jbeä´lnn. 

  Puõcci vuäitt tiõttum rää´jtõõzzin va´lljeed håiddpääi´ǩes. 
Va´lljeemfrijjvuõtt veiddan ee´jjest 2014.

  Puõccjest lij vuõiggâdvuõtt vuei´nned puõcciteâđeez. 
Ǩiõldlažvuâđđan vuäitt lee´d, što teâđai lookkmõõžžâst vuäitt 
šõddâd tuõttsõs vaarr puõʒʒi tiõrvâsvuõ´tte le´be hoiddu 
le´be ǩeän-ne jee´res vuõiggâdvuõ´tte. 

  Puõcciteâđ liâ čårroummin peittast ââ´nnem vuâlaž teâđ.  
Teâđaid ij vuäǯǯ u´vdded ni ǩeä´zz, ij ni roodnairuåđid, jõs 
puõcci ij uu´d tõõzz miâsttmõõžž.

  Hoiddu obbžurr vuäitt tuejjeed muštt’tõõzz håiddpääi´ǩ 
tiõrvâsvuõđhuõlâst va´stteei jåå´đteeja le´be kuâddõõttmõõžž 
vu´vddvaaldšempra´vlee´nn’ja le´be Sosiaal- da tiõrvâsvuõtt-
vuu´d låå´pp- da vuåppâmpra´vlee´nn’ja (Valvira).

  Tiõrvâsvuõđhuõl tuåimmjemjuâkksin fe´rttai lee´d 
puõcciä´ššooumaž, koon vuä´pstõõzzid le´be vuä´ppõõzzid 
puõcci vuäitt raukkâd, te´l ko son lij obbžurr håiddmõ´šše le´be 
oummunalla âânnmõ´šše. 

  Puõccipoo´mhest vuäitt ooccâd ko´rvvõõzz 
Puõcciååsktõskõõskõõzzâst.

Ǩiirte´mes håidd
Puõccjest lij vuõiggâdvuõtt piâssâd ǩirrlaž hoiddu sõõrǥab, 
taarbše´mmen pei´vvrõõttâmpuõccjen. Ǩiirte´mes hoiddu liâ 
šiõttuum jäänmõsäi´ǧǧkõõsk. Hospitaal le´be tiõrvâsvuõttkõõskõõzz 
spesialpuõccihoiddu piâssmõš ouddlâstt dåhttar le´be pää´nndåhttar 
vuõlttõõzz. 

Vuâđđtiõrvâsvuõtthuõl jäänmõsäi´ǧǧkõõsk: 

• Tiõrvâsvuõttkõõskõ´sse âlgg vuäǯǯad arggpeei´v 
ve´rǧǧäi´ǧǧen te´lfonõhttvuõđ sõrgg.  

• Hååid tarbb âlgg ärvvtõõllâd mââimõõzzâst kuälmad peei´v, ko 
puõcci lij välddam õhttvuõđ, ij-ǥa hååid taarb leäkku vuäittam 
ärvvtõõllâd ju´n såittam poodd te´lfoonâst. Hååid taarb vuäitt 
ärvvtõõllâd še jee´res tiõrvâsvuõđhuõl ämmatperson ko dåhttar. 

• Håidd âlgg riâššâd koolm mannu se´st hååid taarb 
ärvtõõllmõõžžâst. Njää´lm tiõrvâsvuõđhuõ´lle âlgg piâssâd 
koolm mannu se´st, leâ´ša te´l ko vuâđđan lij nåkam vuâđđuum 
mäi´nn, hååid vuäitt cõõjjâd jäänmõsân kuuđ mannu ǩeäčča.

Spesialpuõccihååid jäänmõsäi´ǧǧkõõsk:

• Hååid taarb ärvvtõõllmõš âlgg ä´lǧǧed koolm neä´ttel se´st 
vuõlttõõzz vuäǯǯmõõžžâst. Hååid tarbb ärvvtõõlât vuõlttõõzz 
vuâđain le´be lââ´sstu´tǩǩumuužžin. Ärvvtõõllmõõžžâst ou´dde 
puõ´tti vääžnai lââ´sstu´tǩǩumuužž le´be spesialdåhttar 
ärvvtõõllmõš âlgg tuejjeed koolm mannu se´st vuõlttõõzz 
vuäǯǯmõõžžâst.

• Håidd da vuä´pstõs âlgg ä´lǧǧed kuuđ mannu se´st hååid taarb 
tuõttmõõžžâst. 

• Päärnai da nuõri miõltiõrvâsvuõttkääzzkõõzzin håiddtarbb âlgg 
ärvvtõõllâd kuuđ neä´ttel se´st vuõlttõõzz vuäǯǯmõõžžâst. Vuâlla 
23-âkksai miõltiõrvâsvuõttpro´blee´mivui´m muõkkšõõvvi â´lǧǧe 
piâssâd hoiddu koolm neä´ttel se´st håiddtaarb tuõttmõõžžâst. 

Håiddpääi´ǩ va´lljumuš ǩiirte´mes hååidast 
Tiõrvâsvuõđhuõll-lää´jj mie´ldd puõcci vuäitt jiõčč va´lljeed 
håiddpääi´ǩes tiõttum rää´jtõõzzin. 

• Puõcci vuäitt va´lljeed, koon jiijjâs kåå´ddes le´be koo´ddi 
õhttsažtuåimmjemvuu´d tiõrvâsvuõttpääi´ǩest son haa´lad 
vuäǯǯad hååid. Puõcci fe´rttai i´lmmted ää´ššest ǩe´rjjlânji ânn’jõž 
tiõrvâsvuõttpäikkses da jiijjâs va´lljuum tiõrvâsvuõttpäikka. 
Hoiddu peäss va´lljuum tiõrvâsvuõttpäikka mââimõõzzâst 
koolm neä´ttel ǩee´jjest i´lmmtõõzzâst. Ođđ va´lljumuužž vuäitt 
tuejjeed emansa pirree´jj ǩee´jjest. 

• Jõs person jäälast põõššinalla le´be kuu´ǩǩab ääi´j 
dommkåå´ddes åålǥbeä´lnn, su´st lij vuõiggâdvuõtt vuäǯǯad 
jiijjâs kåå´ddest tuejjuum håiddplaan mie´lddsaž hååid 
jälstempäi´ǩǩkåå´ddes tiõrvâsvuõttkõõskõõzzâst. 

• Spesialpuõccihååid u´vddi hospitaal vuäitt va´lljeed õhttsažtuâjast 
vuõltteei dåhttrin nåkam takaiva´stteemvuu´dâst, ko´st puõʒʒi 
kå´dd åårr. Lää´ddjânnmest liâ vitt universitetthospitaali pirr 
tuejjuum spesialpuõccihååid takaiva´stteemvu´vdded. 

• Ee´jjest 2014 ää´ljee´l puõccjest lij vuõiggâdvuõtt va´lljeed 
Lää´ddjânnmest hååid, koon tiõrvâsvuõttpääi´ǩest son haa´lad 
le´be puõccihååid juâkksest. Håiddpäi´ǩǩ âlgg va´lljeed nu´tt, 
što tõt vuäitt va´stteed tõid taarbid, koid puõʒʒi håidd ouddlâstt. 



Puõcciä´ššǩee´rji da teâđai ouddmõš 

Puõcciä´ššǩee´rjid â´lǧǧe piijjâd pââjas puk puõʒʒi 

kõõvmie´rrumuužž da hååid beä´lnn vääžnai teâđ, 

håiddtu´mmstõõǥǥ, da saaǥǥstõõllmõõžž, koid puõʒʒi 

da suu roodnairuåđivui´m leät jeâllum.  

Puoccjest lij vuõiggâdvuõtt lookkâd jiij jâs 

puõcciä´ššǩee´rjid da vuäǯǯad vuõiǥeed tõ´st åårrai 

vââ´jjid. Dåhttar vuäitt ǩe´ldded vuõiggâdvuõđ te´l, 

jõs su´st lij vuâđđuum mäi´nn, što teâđai vuäinnmõš 

vuäi´tči pä´rtteed puõʒʒi tiõrvâsvuõđvue´jj. Mudoi 

puõcciä´ššǩee´rj liâ peittast ââ´nnem vuâlaž da, 

tõid teâđaid ij vuäǯǯ u´vdded čårroummid, ij ni 

roodnairuåđid, teâđai ouddmõ´šše âlgg lee´d pâi 

puõʒʒi ǩe´rjjlaž låå´pp. Mokkstõssân liâ tiõttum 

jee´rab lää´jjest šiõttuum vue´jj. 

Håiddpääi´ǩest jeärrsin ko puõʒʒi hoiddu vuässõõđjin 

ij leäkku vuõiggâdvuõtt lookkâd puõcciä´ššǩee´rjid. 

Tiõrvâsvuõđhuõl vuåppâmve´rǧǧnee´ǩǩin lij vuõiggâdvuõtt 

vuäǯǯad puõcciä´ššǩee´rjid âânnmõ´šše, hå´t mâka 

kuâddõõttmõõžž čiõlggeem diõtt. 

Õhttsažfi´ttjõs da jiõččmie´rreemvuõiggâdvuõtt
Håiddrä´tǩǩumuužž â´lǧǧe tuejjeed õhttsažfi´ttjõõzzâst puõʒʒjin. 
Tõt ouddlâstt, što dåhttar oudd puõccja fi´ttjemnalla teâđaid suu 
panntiõrvâsvuõđâst, håiddvaajtõsmääi´nain, hååid vaikktõõzzin 
da hoiddu kuõskki riiskin. 

Jõs puõcci ǩeâlddââtt mõõ´n-ne hååidast le´be håiddtuåimest, te´l 
fe´rttai ǩiččlõõttâd nu´tt, što joudd suåppâd jee´res håiddvue´jjest, 
koon puõcci meästt. Puõccjest ij leäkku vuõiggâdvuõtt vuäǯǯad 
mõõn täättas haa´leem hååid. Puõccjest lij vuõiggâdvuõtt 
ǩeâlddõõttâd hååidast, hå´t tõt vuäitt viikkâd suu pråppumu´šše. 

Jõs puõcci ij tiõrvâsvuõttvue´jjes diõtt vuei´t tu´mmjed hååidast, 
te´l dåhttar ǩiččlââtt ouddâl vääžnai håiddtu´mmstõõǥǥ tuej ju-
muužž čiõlggeed puõʒʒi täätt saaǥǥstõõlee´l lää´jjlaž võboršee´ǩǩin, 
roodnairuåđin le´be â´lddruåđin. Jõs tä´st peäggtum ruåđ liâ 
jee´resmiõllsa suu hååidast, dåhttar tuejjad håiddtu´mmstõõǥǥ 
tõn mie´ldd, koon son ǩeäčč, što tõt lij puõccja pue´rmõs. 

Jõs puõcci lij tuejjääm håiddtäätt, tõt âlgg jää´ǩǩted, hå´t roodnairuåđ 
liâ jee´res miõlâst. Dåhttar saaǥǥstââll roodnairuå´đivui´m puõʒʒi 
vue´jjest da hååidast, te´l ko puõcci ij leäkku tõn ǩeâlddam. 

Ǩirrlaž šõddmõõžžin, hå´t mâka pää´rtain, dåhttar reâmm tuåimid 
puõʒʒi jiõgg peälštem diõtt, hå´t puõʒʒi täätt le´be roodnairuåđi 
miâsttmõõžž jeät põsttu le´be ǩiõrggnuku čiõlggeed. Puõccja ij 
vuäǯǯ u´vdded nåkam hååid, kåå´tt lij vuâstta suu håiddtäätt. 

Jõs vue´llâkksaž puõcci ââ´jjes da šõddâmtää´zzes vuâđain pâstt 
tu´mmjed hååidast, suu vuäinalm vää´ldet lokku. Tännallšem 
vue´jjest dåhttar ij vuäʒʒ maainsted puõcciteâđaid puärrsid le´be 
puõʒʒi lää´jjlaž võboršekka, te´l ko puõcci ǩeâldd tõn. 

Puõʒʒi šõddâmtää´zz ärvvtââll tiõrvâsvuõđhuõl ämmatperson. 
Jõs vue´llâkksaž ij pââ´st tu´mmjed hååidast, suu âlgg håiddad 
õhttsažfi´ttjõõzzâst peâmmjin. Peâmmai ij vuei´t ǩe´ldded 
vue´llâkksa hååid, koon son taarbaš.

Håidd jie´llem loppääi´jest
Ko puõʒʒi panntiõrvâsvuõ´tte ij leäkku teänab pue´reem håidd, 
su´nne uu´det vuâđđhååid da suu oudldõõzzid hiâlpeet pukin nåkam 
vuäittmõõžži mie´ldd åårrai kuånstin. Ođđ tu´tǩǩumuužžid jeät 
teänab tuejjuku, leâ´ša puõcci hååidat nu´tt, što suu loppjie´llem šlaajj 
le´čči vuäittmõõžži mie´ldd šiõǥǥ. 

Dåhttar vuäitt tuejjeed puõʒʒi hååidast da suu jie´llem loppääi´jest  
tu´mmstõõǥǥ, te´l ko suu puârrnem ou´dde ij leäkku teänab tuejjeed 
ni mii. Tu´mmstõõǥǥ mie´ldd puõʒʒi jeät teänab jeälltuku, jõs suu 
šâđđam tuåimmjumuš åårast da vuõiŋŋnjõs jâskk (nu´tt sarnnum 
DNR-tu´mmstõk, eŋgglõsǩiõ´lle do not resuscitate –tu´mmstõk). 
DNR-tu´mmstõõǥǥ täävtõssân lij veä´ltted lââ´zzte´men puõʒʒi 
muõkksõõvvmõõžžid jeälltem- le´be jee´res viõkktuåimivui´m 
vue´jjest, te´l ko tuåimmtuâi jiâ teänab kuu´ǩǩed vä´ǯǯlõs 
vuâđđpanntiõrvâsvuõđi diõtt puõʒʒi jie´llem. 

Tu´mmstõk tuejjeet ouddtu´mmjee´l, da tu´mmstõõǥǥ tuejjääm 
dåhttar peejj pââjas ää´šš pirr jeâllum tu´mmstõõǥǥ id 
puõcciä´ššǩerjja. Tu´mmstõõǥǥâst âlgg saaǥǥstõõllâd puõʒʒjin, 
jõs suu tiõrvâsvuõttvue´ǩǩ tõn soovaš, da su´st fe´rttai 
saaǥǥstõõllâd še roodnairuåđivui´m, te´l ko puõcci ij tõn ǩee´ld. 
Jõs puõʒʒi tiõrvâsvuõttvue´ǩǩ ij soovaš saaǥǥstõõllmõõžž, 
ää´ššest saaǥǥstõõlât roodnairuåđivui´m da saaǥǥstõõllmõõžžid 
piijât pââjas puõcciä´ššǩerjja. Mââimõõzzâst dåhttar tu´mmai 
puõʒʒi taalkâstiõđlaž hååidast tõn mie´ldd, mä´htt son ǩeäčč, 
što tõt lij puõccja pue´rmõs. 

Obbžurr håiddmõ´šše le´be oummunalla 
âânnmõ´šše
Dåhttri da håiddpersonkåå´dd õõlǥtumuš lij va´stteed puõʒʒi da 
puõʒʒi miâsttmõõžžin suu roodnairuåđ kõõččmõõž žid da čiõlǥeed 
aa´ššid nu´tt, štõ kõõčči fi ´ttai vasttõõz zid. Pro´blee´mid cõõggeet 
pue´rmõsân kõõjjee´l da maainstee´l. 

Jõs puõcci le´be roodnairuåđ to´bdde nu´tt, što håidd le´be 
oummunalla âânnmõš lij leämmaž pannvuõiggâdvuõđmie´lddsaž, 
pannää´ššmie´lddlaž le´be hoiddu ij leäkku piâssâm mie´rrääi´jest, 
âânnmõõžžâst liâ lää´jjest meä´rtum kuånst: 

• Ke´rjjlaž muštt’tõs håiddpäikka 

Håiddpäikka tuejjuum muštt’tõs lij tääu´jben pue´rmõs kuånstt 
vuäʒʒad čiõlǥtõs hååidast tobddum pannää´ššmie´lddvuõ-
đâst. Muštt’tõs čuä´jtet håiddpääi´ǩ tiõrvâsvuõtthuõl va´stteei 
jåå´đteeja. Måttmin håiddpääi´ǩin liâ muštt’tõõzz diõtt vaalmâš 
blaaŋk, leâ´ša muštt’tõõzz vuäitt tuejjeed frijjnallšeld. 

Jåå´đteei âlgg čiõlggeed ä´šš tuâjjlaivui´m da u´vdded 
muštt’tõõzz da ǩe´rjjlaž čiõlǥtõõzz tuejjeeja mie´rrääi´j se´st. 
Vasttõõzzâst âlgg pue´tted õlmmsa, stõ mõõnnallšem 
tuåimid muštt’tõs vuäitt viikkâd. 

Jõs muštt’tõ´sse vuõǯǯum vasttõs ij leäkku nåkam, što 
tõt le´čč i ää´ššmie´lddsaž, ää´ššest vuäitt tuejjeed 
kuâddõõttmõõžž vu´vddvaaldšempra´vlee´nn’ja le´be 
Valvira beälla. Puõcciä´ššooumaž veä´ǩǩad taarbše´mmen 
muštt’tõõzz le´be kuâddõõttmõõžž raajjmõõžžâst.

• Kuâddõõttmõš vu´vddvaaldšempra´vlee´nn’ja 
le´be Valvira beälla

Kuâddõõttmõõžž vuäitt tuejjeed, hå´t ij ni le´čči tuejjääm 
muštt´tõõzz håiddpäikka. Kuâddõõttmõš tuejjeet Valvira beälla 
te´l, jõs kä´ddem vue´lnn lij kä´ddmõš tõ´st, što lij šõddâm 
håiddamvââ´ǩǩ, koon ǩee´jjest lij šõddâm puõcci jäämm’mõš 
le´be tuõttsõs da põõšši lammšõõvvmõš. Jee´res šõdd mõõž-
žin kuâddõõttmõš tuejjeet vu´vddvaaldšempra´vlee´nn’ja.

Taarbše´mmen vu´vddvaaldšempra´vlee´nn’ja da Valvira 
se´rdde kuâddõõttmõõžž tõn ve´rǧǧnekka, ǩeä´zz tõt kooll, 
da i´lmmte ää´ššest kuâddõõttmõõžž tuejjeeja. 

Kuâddõõttmõõžž vie´ǩǩin ij vuei´t mu´tted dåhttar tuejjeem 
håiddtu´mmstõõǥǥ, ij-ǥa tõn vie´ǩǩin vuäǯǯ ko´rvvõõzz možât 
šõddâm håiddamvââ´jjest.

• Puõcci- da taalkâspåå´mh ko´rvvumuš

Puõccipoo´mhest vuäitt ooccâd ko´rvvõõzz Puõcciååsktõs-
kõõskõõzzâst. Pukid tiõrvâsvuõđ- da puõccihååid õhttvuõđâst 
primeârum pann-nallšem šõddmõõžžid jeät ko´rvvuku, 
te´l ko´rvveet tå´lǩ tõid personpoo´mhid, kook tiuddee 
puõccipåå´mhlää´jj mie´lddsaž oudldõõzzid. 

Talkkâz beä´lnn šõddâm teâđate´mes häittvaikktõõzzin vuäitt 
ooccâd ko´rvvõõzz Taalkâspåå´mhååsktõspoolist.

Puõʒʒi vuõiggâdvuõđid 
kuõskki ää´šš liâ jm. puõ´tti 
lää´jjin:

Lää´ddjânnam vuâđđlää´ǩǩ (731/1999) 
Lää´ǩǩ puõʒʒi staattuu´zzâst da 
vuõiggâdvuõđin (785/1992)
Tiõrvâsvuõđhuõll-lää´ǩǩ (1326/2010)
Meertiõrvâsvuõttlää´ǩǩ (66/1972)
Spesialpuõccihåiddlää´ǩǩ (1062/1989)
Miõltiõrvâsvuõttlää´ǩǩ (1116/1990)
Puõccipåå´mhlää´ǩǩ (585/1986)

Kuâddõõttmõõžž tuejjeed 
ǩe´rjjlânji 
vu´vddvaaldšempravlee´nn’ja 
le´be Valvira 
registõõllâmkonttra:

Saujj-Lää´ddjânnam 
vu´vddvaaldšempravlee´nn’ja  
Hämeenlinna vä´lddtuåimmpäi´ǩǩ  
PČ 150, 13101 Hämeenlinna

He´lssen tuåimmpäi´ǩǩ 
PČ 110, 00521 He´lssen

Kouvola tuåimmpäi´ǩǩ 
PČ 301, 45101 Kouvola

• Te´lfonkuvddlõs 020 636 1040

Nuõrti-Lää´ddjânnam
vu´vddvaaldšempravlee´nn’ja  

Mikkeli vä´lddtuåimmpäi´ǩǩ 
PČ 50, 50101 Mikkeli

• Te´lfonkuvddlõs 020 636 1030

Viõstâr- da Sii´sǩ-Lää´ddjânnam 
vu´vddvaaldšempravlee´nn’ja    
Vaasa vä´lddtuåimmpäi´ǩǩ  
PČ 200, 65101 Vaasa

Tampere tuåimmpäi´ǩǩ 
PČ 272, 33101 Tampere

Jyväskylä tuåimmpäi´ǩǩ 
PČ 41, 40101 Jyväskylä

• Te´lfonkuvddlõs 020 636 1060

Sää´mjânnam
vu´vddvaaldšempravlee´nn’ja   
PČ 8002, 96101 Ruä´vnjargg

• Te´lfonkuvddlõs 020 636 1010

Lå´ddǩe´rddem-Lää´ddjânnam 
vu´vddvaaldšempravlee´nn’ja    
PČ 22, 20801 Turku
• Te´lfonkuvddlõs 020 636 1050

Tâ´vv-Lää´ddjânnam 
vu´vddvaaldšempravlee´nn’ja     
PČ 293, 90101 Oulu
• Te´lfonkuvddlõs 020 636 1020

Sosiaal- da tiõrvâsvuõttvuu´d
låå´pp- da vuåppâmpravlee´nn’ja,
Valvira
PČ 210, 00531 He´lssen
• Te´lfonkuvddlõs 0295 209 111

Lââ´ssteâđaid puõʒʒi vuõiggâdvuõđin www.valvira.fi

